
新製布裘
维基文库 � 免费全文 � CC BY-SA 4.0

新製布裘

作者：白居易　唐

本作品收錄於《全唐詩/卷424》和《白氏長慶集/卷001》

桂布白似雪，吳綿軟於雲。

布重綿且厚，爲裘有餘溫。

朝擁坐至暮，夜覆眠達晨。

誰知嚴冬月，支體暖如春。

中夕忽有念，撫裘起逡巡。

丈夫貴兼濟，豈獨善一身。

安得萬里裘，蓋裹週四垠。

穩暖皆如我，天下無寒人。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

